
Measúnú Tionchair Earnála agus Athbhreithniú ar Luach Poiblí de chuid BAI:  
Cúla4 agus TG4+1  

A Aire, a chara, 

Scríobhaim maidir le hAilt 100 agus 103 den Acht Craolacháin, 2009 (“an tAcht”) agus an ceanglas go 
rachfaí i gcomhairle leis an Údarás ar thionchar earnála i dtaca le tograí TG4 chun cainéal nua leithleach 
do pháistí a bhunú, “Cúla4”, agus seirbhís nua +1 do TG4. I gcomhfhreagras ó do Roinn dar dáta 14  
Meitheamh 2022, iarradh freisin tuairim an Údaráis i ndáil le luach poiblí thograí TG4 de réir Alt 103 (4) 
den Acht. 

Tar éis comhfhreagras an 14  Meitheamh a fháil, d’iarr an BAI tairiscintí le haghaidh taighde a bheadh 
ina bhonn eolais don Údarás agus é ag déanamh breithniú ar na tograí, agus a chuideodh le freagra ar 
iarratas do Roinne a chur le chéile. Ceapadh Communications Chambers chun tabhairt faoin obair seo 
agus cuireadh dhá thuarascáil i gcrích, ceann amháin a chlúdaíonn an Measúnú Tionchair Earnála 
("Tuarascáil MTE”) agus ceann eile ar an Athbhreithniú ar Luach Poiblí ("Tuarascáil LP"), agus tá an dá 
chóip faoi iamh. Tugtar anailís sna tuarascálacha ar na tograí bunaithe ar aighneacht TG4, sonraí tríú 
páirtí atá ar fáil agus aighneachtaí a fuarthas trí chomhairliúchán spriocdhírithe le páirtithe leasmhara 
ar na tograí. 

Bhreithnigh an tÚdarás na tuarascálacha ó Communications Chambers agus na forálacha reachtúla 
ábhartha ag a chruinniú an 22 Meán Fómhair seo caite. Tá tuairimí an Údaráis maidir le Tionchar 
Earnála agus Luach Poiblí na dtograí leagtha amach thíos faoi na ceannteidil ábhartha. 

1. Measúnú Tionchair Earnála 

Tugadh aghaidh sa mheasúnú tionchair earnála ar gach ceann de na seirbhísí +1 atá beartaithe ina n-
aonar agus, i gcás inarb ábhartha, i dteannta a chéile. Thug an tÚdarás faoi deara gur chinn na 
sainchomhairleoirí gur dócha go mbeidh na tionchair dhiúltacha earnála a d’fhéadfadh a bheith ag na 
seirbhísí nua an-teoranta, ar na cúiseanna seo a leanas: 

 An sciar beag féachana atá gafa ag seirbhísí nua TG4 

 Easpa fógraíochta ar chainéal Cúla4 

 D’fhéadfadh gabháil féachana Cúla4 teacht go hábhartha ó: 
- Cainéal amháin do pháistí nach n-iompraíonn fógraíocht (RTÉjr) a bheidh mar sin gan 

aon tionchar airgeadais 
- Roinnt bealaí thar a bheith idirnáisiúnta a fhaigheann formhór a n-ioncaim ó fhoinsí 

lasmuigh d’Éirinn 

 An tionchar scaipthe a bhaineann leis an ngabháil féachana a bheidh ag TG4+1 

Thug an tÚdarás faoi deara freisin tuairim na sainchomhairleoirí go bhféadfadh tionchair dhearfacha 
earnála a bheith ann freisin, trí laghdú ar chostais 2rn do chraoltóirí eile, agus trí chaiteachas méadaithe 
ar léiriúcháin neamhspleácha. Chomhaontaigh an tÚdarás nach cosúil go gcuireann na tograí forbairt, 
nuálaíocht agus infheistíocht earnálach i mbaol, agus go deimhin go bhféadfadh siad a bheith 
glantairbheach sa mheántéarma agus san fhadtéarma. 

Ar an iomlán, tháinig an tÚdarás ar an gconclúid, agus na tosca ábhartha a leagtar amach in Alt 100 
d’Acht 2009 á gcur san áireamh, nach mbeadh tionchar suntasach ag cur i bhfeidhm thograí TG4 mar a 
chuirtear i láthair iad ó thaobh na hearnála closamhairc ina iomláine, nó margaí gaolmhara, agus go 
bhféadfadh sé cur go dearfach le hinfhaighteacht, rogha, cáilíocht agus inrochtaineacht seirbhísí do lucht 
féachana. 

2. Measúnú ar Luach Poiblí 

Maidir leis an Tuarascáil LP, bhreithnigh na sainchomhairleoirí na tograí a thíolaic TG4 i gcomhthéacs 
na gcritéar in Acht 2009. Díríonn siad go háirithe ar an méid seo a leanas: 

 tábhacht na dtograí do chuspóirí seirbhíse poiblí TG4; 

 tionchar na dtograí ar chostais agus ar ioncaim TG4; 

 rannchuidiú na seirbhísí feabhsaithe do riachtanais dhaonlathacha, shóisialta agus 
riachtanais eile shochaí na hÉireann; 

 a mhéid a chuirfidh na tograí feabhas ar inrochtaineacht seirbhísí agus a mhéid a mhéadóidh 
siad soláthar do lucht féachana nach ndéantar freastal mar is cóir orthu 

Ós rud é go bhfuil trasnaíl idir cuid den anailís agus Tuarascáil MTE, déantar tagairt sa Tuarascáil LP 
don mhéid sin i gcás inarb ábhartha. Go hachomair, nótáil an tÚdarás an chonclúid a bhí ag an 
sainchomhairleoir go gcruthóidh Cúla4 agus TG4+1 luach poiblí. Aithníonn an tÚdarás go dtugann Cúla4 
aghaidh go háirithe ar sheánra lárnach do chraoltóireacht na seirbhíse poiblí agus go n-aithnítear go 
forleathan an luach poiblí a bhaineann le cláir do pháistí a tháirgtear go háitiúil. 

Mar chuid dá mbreithniú ar an tuarascáil, thug an tÚdarás aird ar anailís na sainchomhairleoirí, ina 
léirítear go bhfuil luach poiblí Cúla4 teoranta ag an lucht féachana measartha beag a d’fhéadfadh teacht 
ar an tseirbhís nua. I bpáirt, is iarmhairt dhosheachanta é seo ar aghaidh a thabhairt ar mhionteanga. 
Mar sin féin, d’fhéadfaí luach ar airgead na seirbhíse nua a bhreithniú i gcomhthéacs seánraí eile a 

d’fhéadfadh TG4 infheistíocht a dhéanamh iontu, nó b’fhéidir i dtéarmaí idirghabhálacha rialtais níos 
leithne eile chun tacú leis an nGaeilge. 

D’aontaigh an tÚdarás le tuairim na sainchomhairleoirí nach bhfuil luach poiblí TG4+1 chomh 
comhchruinnithe le luach Cúla4, ach mar sin féin go bhfuil sé fíor. D’aontaigh na comhaltaí leis an moladh 
go gcruthaíonn ábhar TG4 luach poiblí ar bhealaí éagsúla, agus cuirfidh TG4+1 – trí infhaighteacht agus 
méadú lucht féachana an ábhair sin – leis an luach atá air. 

Maidir le measúnú a dhéanamh ar luach ar airgead Cúla4, go háirithe Costas féideartha in aghaidh Uair 
an Chloig Breathnóra (CUCB) na seirbhíse, is fiú a thabhairt faoi deara gur bhain na sainchomhairleoirí 
úsáid as modheolaíocht atá éagsúil leis an modheolaíocht a d’úsáid TG4 ina n-aighneacht1. Mar thoradh 
air sin, tá réamhaisnéis TG4 do CUCB i bhfad níos ísle ná mar a thuarann na sainchomhairleoirí2. 

D’aontaigh an tÚdarás le conclúid na sainchomhairleoirí nach bhfuil sé seo le rá nach féidir leis an 
infheistíocht a bheith ina luach maith ó thaobh luach poiblí na seirbhíse. É sin ráite, tháinig an tÚdarás 
ar an gconclúid gur gá an luach sin a fheiceáil i gcomhthéacs an costas a bheidh air, i ndearbhthéarmaí 
agus in aghaidh uair an chloig breathnóra, agus i gcomparáid leis an gcostas in aghaidh uair an chloig 
breathnóra atá ar phríomhchainéal TG4. 

Go hachomair, tacaíonn an tÚdarás go ginearálta le cur i bhfeidhm na dtograí mar a chuirtear i láthair 
iad, agus aird á tabhairt ar scála an luacha phoiblí a d’fhéadfadh a bheith ar fáil ag Cúla4 i bhfianaise 
mhéid tuartha an lucht féachana agus an costas a bhaineann leis seo . 

Beidh an BAI sásta míniú breise a thabhairt ar ár gcomhairle má theastaíonn sin.  

Is mise le meas. 

 

Cathaoirleach 

                                                      
1 Leathanaigh 9, 10 den Tuarascáil LP 

2
 Leathanach 10 den Tuarascáil LP 


